ՏԵՂԵԿԱՆՔ
«Հայաստանի Հանրապետության և Ամերիկայի Միացյալ Նահանգների միջև «Օտարերկրյա հաշիվների հարկային համապատասխանության ակտի» կիրարկմանն օժանդակելու համագործակցության մասին» համաձայնագիրը վավերացնելու նպատակահարմարության մասին

2018 թվականի փետրվարի 12-ին Հայաստանի Հանրապետության և Ամերիկայի Միացյալ Նահանգների միջև ստորագրվեց  «Հայաստանի Հանրապետության և Ամերիկայի Միացյալ Նահանգների միջև «Օտարերկրյա հաշիվների հարկային համապատասխանության ակտի» կիրարկմանն օժանդակելու համագործակցության մասին»  համաձայնագիրը  (ՖԱՏԿԱ Համաձայնագիր):  
Համաձայնագրի ստորագրումը պայմանավորված է՝ 
· Հայաստանի Հանրապետությունում ՖԱՏԿԱ-ի պահանջների կիրարկումն ապահովելու և Հայաստանի Հանրապետության ֆինանսական կազմակերպությունների կողմից ՖԱՏԿԱ-ի պահանջներին համապատասխանելու անհրաժեշտությամբ,
· Հայաստանի Հանրապետությունում ՖԱՏԿԱ-ի պահանջների կիրարկումն ապահովելու գործընթացում Հայաստանի Հանրապետության ֆինանսական կազմակերպություններին ուղղորդելու և օժանդակելու անհրաժեշտությամբ, 
· ֆինանսական ծառայությունների սպառողների շահերը պաշտպանելու և հնարավոր բացասական հետևանքներից զերծ պահելու անհրաժեշտությամբ,
· ֆինանսական համակարգի կայունության ապահովման և ֆինանսական համակարգերի մրցունակ լինելու անհրաժեշտությամբ: 

2010 թվականին Ամերիկայի Միացյալ Նահանգների կոնգրեսն ընդունեց Օտարերկրյա Հաշիվների Հարկային Համապատասխանության օրենքը (Foreign Account Tax Compliance Act - FATCA): Օրենքի նպատակն է` բացահայտել բոլոր այն ԱՄՆ անձանց, ովքեր արտասահմանյան կամ օֆշորային ֆինանսական կազմակերպությունների միջոցով (բանկային հաշիվ, փոխանցումներ, ներդրումներ)  խուսափում են ԱՄՆ աղբյուրից ստացված միջոցներից հարկերի վճարումից: 
Այդ նպատակով արտասահմանյան և օֆշորային ֆինանսական կազմակերպությունները ՖԱՏԿԱ օրենքի համաձայն պետք է՝  (1) բացահայտեն իրենց բոլոր այն հաճախորդներին, ովքեր հանդիսանում են ԱՄՆ անձ՝ համաձայն Օրենքով սահմանված հատուկ չափանիշների, (2) հավաքագրեն նրանց վերաբերյալ անհրաժեշտ տեղեկատվությունը, (3) ստանան հաճախորդի համաձայնությունը՝ վերջինիս մասին տեղեկատվությունը ԱՄՆ հարկային ծառայությանը տրամադրելու համար և (4) սահմանված կարգով այդ տեղեկատվությունը տրամադրեն ԱՄՆ հարկային ծառայությանը:
Ազգային մակարդակում ՖԱՏԿԱ-ի պահանջների կիրարկումն ապահովելու, առկա օրենսդրական խոչընդոտները վերացնելու, ֆինանսական ծառայությունների սպառողների շահերը պաշտպանելու և հնարավոր բացասական հետևանքներից զերծ պահելու, օտարերկրյա ֆինանսական կազմակերպություններին ՖԱՏԿԱ-ի հետ համապատասխանության գործընթացներում ուղղորդելու և օժանդակելու նպատակով  ԱՄՆ կոնգրեսը մշակեց ՖԱՏԿԱ-ի կիրարկումը դյուրացնելուն ուղղված համագործակցության մասին մոդելային համաձայնագրեր: 

Հայաստանի Հանրապետությունը 2011 թվականին նախաձեռնեց ԱՄՆ-ի հետ Մոդելային համաձայնագիրը կնքելու շուրջ բանակցությունները, արդեն 2014 թվականին պաշտոնապես ստացավ ՖԱՏԿԱ-ի պահանջներին բավարարող երկրի կարգավիճակ:
Համաձայնագրի համաձայն Հայաստանի Հանրապետության ֆինանսական կազմակերպությունները ինքնուրույն են միանում ՖԱՏԿԱ համակարգին և ապահովում սահմանված տեղեկատվության փոխանակումը ԱՄՆ հարկային ծառայության հետ: Լիազոր մարմինը, որը տվյալ դեպքում Հայաստանի Հանրապետության կենտրոնական բանկն է, ուղղորդում և օժանդակում է ֆինանսական կազմակերպություններին ՖԱՏԿԱ-ի պահանջների հետ համապատասխանության հարցում:    
ՖԱՏԿԱ-ի պահանջներին չբավարարելը ենթադրում է անբարենպաստ հետևանքներ ինչպես առանձին հաճախորդների համար (ֆինանսական համակարգից օգտվելիս պահումներ), այնպես էլ ֆինանսական կազմակերպությունների և ընդհանուր ֆինանսական համակարգի համար (արտասահմանյան գործընկեր ֆինանսական կազմակերպությունների հետ հարաբերությունների դադարեցում): Մասնավորապես, այն օտարերկրյա ֆինանսական կազմակերպությունները, որոնք չեն ցանկանա համագործակցել FATCA-ի շրջանակներում, կորակվեն որպես «չհամագործակցող» կազմակերպություններ և կարող են հայտնվել ոչ մրցակցային իրավիճակում, ինչպես նաև հանդիպել խոչընդոտների և սահմանափակումների ԱՄՆ կամ այլ համագործակցող երկրների ֆինանսական կազմակերպությունների հետ իրենց հարաբերություններում: 
[bookmark: _GoBack]Վերոնշյալ հետևանքներից խուսափելու և Հայաստանյան ֆինանսական շուկաների կայունությունը չխաթարելու, ինչպես նաև FATCA-ի պահանջների կիրարկումն ապահովելու և իրավական ռիսկերից խուսափելու նպատակով, ինչպես նաև FATCA պահանջներին համապատասխանության հարցում ֆինանսական կազմակերպություններին ուղղորդելու համար նպատակահարմար ենք համարում «Հայաստանի Հանրապետության և Ամերիկայի Միացյալ Նահանգների միջև «Օտարերկրյա հաշիվների հարկային համապատասխանության ակտի» կիրարկմանն օժանդակելու համագործակցության մասին» համաձայնագրի վավերացումը: 
